
Newyddion Diweddaraf Comisiwn Pobl Hŷn Cymru
Bwletin rhif 2: Hydref 2009

Neges gan y Comisiynydd
Cyn bo hir byddaf yn cyhoeddi fy Adolygiad Blynyddol ‘Pobl Hŷn yn Ganolbwynt’.  Dros yr ychydig fisoedd diwethaf, mae’r Comisiwn wedi bod yn gweithio ar amryw o faterion sy’n effeithio ar bobl hŷn ledled Cymru.  Rwy’n cael gohebiaeth bob dydd gan bobl hŷn yn sôn am yr heriau sy’n eu hwynebu yng Nghymru heddiw ac mae’r Adolygiad yn crynhoi’r pryderon allweddol sydd gen i, yn ogystal â’r camau rydw i wedi’u cymryd.  Nod y bwletin hwn yw rhoi cefndir manylach y gwaith rydyn ni’n ei wneud ar hyn o bryd gan gynnwys pecyn drwy’r post ar y cyd â’r Gwasanaeth Pensiynau a’n cyfraniad at y drafodaeth ar gludiant cyhoeddus yng Nghymru.
Mae’r Comisiwn wedi rhyddhau datganiad ar y potensial i adolygu’r ddeddfwriaeth gyfredol ar gam-drin pobl hŷn.  Mae hyn yn cyd-fynd â’n swyddogaeth o adolygu pa mor ddigonol ac effeithiol yw’r gyfraith sy’n effeithio ar fuddiannau pobl hŷn yng Nghymru.
Bydd sawl digwyddiad ar 1 Hydref 2009 yn nodi’r ffaith ein bod yn cyflwyno’n Hadolygiad Blynyddol ar Ddiwrnod Rhyngwladol Personau Hŷn y Cenhedloedd Unedig.  Mae’r digwyddiadau hyn, sy’n cynnwys lansiad gyda Phrif Weinidog Cymru, Rhodri Morgan, mewn canolfan gymunedol yng Nglanyrafon, Caerdydd, a digwyddiad yng Nghanolfan Mileniwm Cymru, yn casglu ynghyd lawer o randdeiliaid, gwleidyddion a phenderfynwyr, yn gyfle i fyfyrio ar flaenoriaethau pobl hŷn yng Nghymru.  
Fe fyddwn i hefyd yn hoffi cydnabod gwaith sefydliadau sydd wedi gweithio’n galed i wella bywydau pobl hŷn.  Byddwn yn parhau i gydweithio â’r sefydliadau hyn a phobl hŷn i ddatblygu’n blaenoriaethau at y dyfodol.
Ruth Marks
Comisiynydd Pobl Hŷn Cymru
Beth mae pobl hŷn yn ei ddweud wrthon ni 
Rydyn ni’n croesawu cysylltiadau gan bobl hŷn ac yn defnyddio’r wybodaeth maen nhw’n ei rhoi i fwydo’n cynllun gwaith.  Mae pob ymholiad neu ddarn o wybodaeth sy’n cael eu cyfeirio at y Comisiwn yn helpu i ddatblygu’n blaenoriaethau.
Mae unrhyw ymholiad sy’n dod i law yn cael ei ystyried yng ngoleuni’n rôl a’n swyddogaethau.  Yn aml rydyn ni’n gallu ymateb i ymholiad drwy gyfeirio’r ymholwr at gyrff perthnasol eraill, er enghraifft Age Concern a Help the Aged yng Nghymru neu’r cyngor lleol.
Rydyn ni hefyd wedi datblygu proses datrys anffurfiol ac mae llawer o bobl hŷn yn dweud ei bod yn fuddiol iawn.
Mae pobl hŷn wedi bod yn dweud wrth Gomisiwn Pobl Hŷn Cymru mai eu blaenoriaethau nhw yw:

Cludiant
Mae pobl hŷn wedi cysylltu â’r Comisiwn ynghylch amryw byd o faterion sy’n ymwneud â chludiant cyhoeddus.  Mae’r pryderon mwyaf cyffredin sy’n dod i law yn ymwneud â mynd i mewn i fysiau a’r ffaith bod llawer o fysiau yn dal heb blatfform sy’n codi ac yn gostwng, gan ei gwneud yn anodd mynd i mewn ac allan o’r bws.

Mae’r Comisiwn wedi cael llythyrau am arosfannau bysiau yng nghefn gwlad. Pryder ynglŷn â diogelwch yn bennaf yw hwn, gan danlinellu peryglon gosod arosfannau ar ddarnau cul o bafin yn agos i’r ffordd.

Rydyn ni hefyd wedi cael ymholiadau am gludiant ar y rheilffyrdd a’r angen i’r rhwydweithiau rheilffyrdd ddarparu mwy o seddi ar y platfform, yn enwedig felly mewn ardaloedd gwledig.

Mae pobl hŷn wedi ysgrifennu aton ni i leisio’u pryderon am yrwyr bysiau nad ydyn nhw’n ystyried teithwyr hŷn, er enghraifft drwy ddechrau gyrru cyn i bobl hŷn ddod o hyd i sedd.
Gwahaniaethu
Mae gwahaniaethu’n dal yn fater sy’n dod i sylw’r Comisiwn yn aml. Rydyn ni wedi cael ymholiadau yn ddiweddar gan bobl hŷn sy’n gofidio am yr oedran ymddeol arferol. Mae pobl hŷn yn poeni y bydd yn anodd dod o hyd i gyflogaeth newydd os cân nhw eu gorfodi i ymddeol.
Mae gwahaniaethu wedi’i godi hefyd fel problem wrth ddefnyddio’r rhyngrwyd. Mae pobl hŷn yn gofyn pam mae gostyngiadau am nwyddau a gwasanaethau i’w cael ar-lein yn aml pan nad oes gan lawer o bobl hŷn gyfle i ddefnyddio’r rhyngrwyd neu nad ydyn nhw’n gyfarwydd â hi. Mae hyn yn berthnasol hefyd i natur anhygyrch cystadlaethau ar y rhyngrwyd a’r ffaith eu bod yn gyfyngedig o ran ystod oedran.
Materion Cymunedol
Mae rhai o’r ymholiadau’n ymwneud ag anfodlonrwydd awdurdodau ac asiantaethau lleol i weithredu’n gyflym ar ymddygiad gwrthgymdeithasol a sŵn gormodol.

Cafwyd ymholiadau am yr angen i gynghorau lleol ymateb i anghenion pobl hŷn; yn enwedig o ran addasiadau diogelwch yn yr amgylchedd adeiledig.

Addasiadau ar gyfer Tai
Mae pobl hŷn wedi cysylltu â’r Comisiwn ynghylch problemau o ran addasiadau ar gyfer tai. Un o’r prif bryderon yw’r amser y mae’n ei gymryd i addasiadau gael eu gosod. 

Mae cwestiynau wedi’u codi hefyd am ansawdd y gwaith ac am y cyfathrebu rhwng pobl hŷn a’r asiantaethau sy’n gwneud y gwaith addasu. 

Gofal Iechyd Parhaus 
Mae pobl hŷn wedi cysylltu â ni gyda sylwadau a chwestiynau am ofal iechyd parhaus.  Mae pryderon wedi’u codi am asesiadau ar gyfer gofal iechyd parhaus; amserau aros hir ar gyfer gofal; y meini prawf y mae angen eu bodloni a’r broses gwyno aneglur.
Gweithgareddau diweddar 
Dros y misoedd diwethaf, un o nodau allweddol y Comisiynydd a’i staff wrth fynd i ddigwyddiadau oedd pwysleisio ei bod yn bwysig bod pobl hŷn yn hawlio’r budd-daliadau ariannol y mae  ganddyn nhw hawl i’w cael.  Roedd hyn yn cynnwys cyfarfod ag amrywiaeth mawr o bobl hŷn mewn digwyddiadau cenedlaethol a lleol megis y rhai sydd wedi’u rhestru isod.
Digwyddiad ar y cyd â’r Gwasanaeth Pensiwn ym Mhorthmadog
Ymunodd y Comisiynydd â’r Gwasanaeth Pensiwn ar 17 Gorffennaf i gynnal digwyddiad ym Mhorthmadog i hybu pwysigrwydd gwneud cais am eich hawliau ariannol.  Unodd y digwyddiad asiantaethau lleol fel Gofal a Thrwsio Cymru, Age Concern a Help the Aged yng Nghymru a gwasanaethau lleol eraill i helpu pobl hŷn, gan gynnwys y Gwasanaeth Tân a Chyngor Gwynedd.
O dan bennawd diwrnod gwybodaeth, siaradodd Ruth Marks am bwysigrwydd sicrhau gwybodaeth a’r cyfle i ddefnyddio gwasanaethau pan mae eu hangen, gan ganmol gwaith yr holl sefydliadau a oedd yn bresennol am eu hymdrechion.
Bu’r digwyddiad yn llwyfan hefyd i’r Comisiynydd hybu’r pecyn a fyddai’n cael ei anfon ar y cyd â’r Gwasanaeth Pensiwn yng Ngwynedd drwy fis Awst.  Cysylltodd y prosiect postio â phawb o oedran pensiwn yng Ngwynedd er mwyn rhoi gwybodaeth am y Comisiwn, y Gwasanaeth Pensiwn a sefydliadau sy’n gweithio dros bobl hŷn. Roedd y pecyn hefyd yn hybu pwysigrwydd manteisio ar eich hawl i gael budd-daliadau, gan roi manylion y Gwasanaeth Pensiwn er mwyn i bobl hŷn sicrhau cyngor a chanllawiau ar faterion ariannol.

Bu’r digwyddiad yn llwyddiannus iawn a chynhaliodd Ruth sesiwn Holi ac Ateb am fwy nag awr a hanner, gan ymdrin â phynciau o gludiant cyhoeddus, y Gwasanaeth Iechyd a gofal iechyd i’r cynnydd mewn prisiau tanwydd a thlodi tanwydd.
Sioe Frenhinol Cymru a’r Eisteddfod Genedlaethol
Ymunodd y Comisiynydd ac aelodau a’i thîm â’r Gwasanaeth Pensiwn i gynnal eu stondinau yn y Sioe Frenhinol yn Llanelwedd ym mis Gorffennaf ac yn yr Eisteddfod Genedlaethol yn y Bala ym mis Awst.  
Roedd yr ymweliadau hyn yn rhan o’r ymgyrch barhaus i godi ymwybyddiaeth o bwysigrwydd hawlio budd-daliadau ariannol.  Cafwyd cyfle i’r Comisiynydd ac aelodau o’i thîm gyfarfod â phobl hŷn a meithrin cysylltiadau â sefydliadau cenedlaethol eraill.  Achubodd Ruth Marks hefyd ar y cyfle i gyfarfod ag Undeb Amaethwyr Cymru a chynnal grwpiau ffocws gyda’u haelodau am yr heriau sy’n wynebu ffermwyr a’u teuluoedd yng Nghymru.
Cynllun Gweithredu Dementia Cenedlaethol Cymru
Ymatebodd y Comisiynydd yn ddiweddar i Gynllun Gweithredu Dementia Cenedlaethol Llywodraeth y Cynulliad. Yn ogystal ag atgoffa’r Llywodraeth am yr egwyddorion craidd sydd wedi’u nodi yn Egwyddorion y Cenhedloedd Unedig ar gyfer Personau Hŷn a’r Confensiwn Ewropeaidd ar Hawliau Dynol, gwnaeth y pwyntiau canlynol:
· Dylai Cynllun Gweithredu Cymru arddel ymagwedd holistig at anghenion yr unigolyn ac anghenion unrhyw deulu sy’n ei gefnogi. 
· Mae 2013 yn rhy hwyr i gyflwyno hyfforddiant gorfodol mewn ymwybyddiaeth dementia, gofal dementia, hawliau dynol ac amddiffyn oedolion i’r rhai sy’n darparu gofal i bobl yn eu cartrefi eu hunain.
· Mae angen perthynas fwy di-fwlch rhwng y gwasanaeth iechyd a’r gwasanaethau cymdeithasol.

· Mae ar bobl hŷn sydd â dementia, yn enwedig y rhai sydd heb gymorth teulu, angen gwell gwasanaethau eiriolaeth
· Dylai’r cyfle i gael gofal iechyd fod yn rhydd rhag gwahaniaethu. Dylai’r Cynllun Gweithredu gymryd i ystyriaeth yr anghydraddoldebau rhwng gwasanaethau iechyd meddwl oedolion a gwasanaethau iechyd meddwl pobl hŷn ac anghydraddoldebau rhwng oedolion a phobl hŷn â phroblemau iechyd meddwl o ran sut maen nhw’n defnyddio’r gwasanaeth iechyd a gwasanaethau gofal cymdeithasol.
Terfynodd y Comisiynydd yr ymateb drwy ddweud y byddai’n croesawu ymrwymiad gan y Gweinidog y bydd yr awdurdodau iechyd newydd yn rhoi blaenoriaeth i faterion iechyd meddwl.

Mae’r ymateb llawn ar gael ar ein gwefan, ac ar bapur drwy wneud cais.

Mesur arfaethedig ynghylch Taliadau Gofal Cymdeithasol
Mae’r Comisiwn wedi ymateb i ymgynghoriad Llywodraeth y Cynulliad am ei Mesur arfaethedig ynghylch Taliadau Gofal Cymdeithasol.  Bwriad y darn pwysig hwn o ddeddfwriaeth yw sicrhau cysondeb a thegwch mewn taliadau am wasanaethau gofal cartref ar draws ardaloedd awdurdodau lleol Cymru.
Pan godir tâl rhaid iddo fod yn rhesymol ac mae’r Gweinidog Iechyd wedi dweud mai £50 fydd uchafswm y tâl i ddechrau. Mae pobl hŷn wedi dweud wrthon ni eu bod yn credu bod yr amrywiadau presennol mewn taliadau yn annerbyniol ac yn annheg.  Rhoddodd y Comisiynydd groeso yn fras i’r newidiadau arfaethedig, ond gan alw am ofal:
“Fyddai’r Comisiynydd ddim yn hoffi gweld sefyllfa lle byddai’r ffi uchaf yn dod yn ffi wastad benodedig. Ddylai neb gredu bod ffi’n rhesymol dim ond am nad yw’n fwy na £50…  Mae’n rhaid i resymoldeb unrhyw ffi rhwng £0 a £50 gael ei gyfiawnhau er mwyn atal ffioedd gormodol afresymol rhag cael eu codi yn y dyfodol, hyd yn oed symiau cymharol fach o arian. Mae symiau bach o arian yn golygu llawer i bobl hŷn.”
Mae ymateb llawn y Comisiwn i’w weld ar ein gwefan:

http://www.olderpeoplewales.com/index.php?id=21&L=0 
a gallwch ofyn am gopïau caled drwy gysylltu â’r swyddfa.
Ymgyrch recriwtio ar gyfer Pennaeth Cyllid, Llywodraethu Corfforaethol ac Adnoddau Dynol
Cynhaliodd y Comisiwn ymgyrch recriwtio i lenwi’r swydd allweddol hon yn ystod yr haf.  Mae’r Comisiynydd yn gobeithio gweld y deiliad swydd newydd yn ymgymryd â’r swydd yn yr Hydref.
Cynhadledd Gofal a Thrwsio Cymru 

Roedd gennyn ni stondin yng Nghynhadledd Flynyddol Gofal a Thrwsio Cymru, o dan y teitl “Housing - An Age Old Issue?” eleni.  Roedd sawl aelod o staff y Comisiwn yn bresennol yn y digwyddiad, gan achub ar y cyfle i siarad â’r cynadleddwyr.  Roedd y rheiny’n cynnwys staff Gofal a Thrwsio Cymru rydyn ni wedi cydweithio â nhw yn ystod y flwyddyn i ysgrifennu at ddegau o filoedd o’u cleientau i hybu Llinell Gymorth Cartrefi Cynnes a rhoi gwybodaeth am sut y gall pobl hŷn leihau eu biliau tanwydd.
I gael gwybodaeth am sut i leihau’ch biliau tanwydd, cysylltwch â Llinell Gymorth Cartrefi Cynnes ar 0800 33 66 99 neu ewch i’r wefan: http://www.homeheathelpline.org.uk/.

I gael rhagor o wybodaeth am weithgareddau diweddar y Comisiynydd, edrychwch ar ein gwefan:
http://www.olderpeoplewales.com/index.php?id=57 
Dan sylw...
Yn yr adran hon, byddwn yn tynnu sylw at agwedd ar waith y Comisiwn neu safbwyntiau’r Comisiwn ar fater penodol sy’n effeithio ar bobl hŷn.  Y mater dan sylw yn y rhifyn hwn yw cludiant.
CLUDIANT
Teithio ar y bws
Mae cwestiwn cludiant yn cael ei godi’n aml gyda’r Comisiwn.  Mae pobl hŷn yn dweud mor werthfawr iddyn nhw yw tocynnau bws am ddim.  Mae’n boen pan fydd gwasanaethau’n cael eu dileu heb fawr ddim rhybudd ac nad oes dewis arall addas ar gael.  Beth yw pwynt cael tocyn bws am ddim, medd llawer, os nad oes yna wasanaethau bws i’w defnyddio?
Mae pobl eraill yn gofyn pam na all tocynnau gostyngol gael eu defnyddio ar y trên, yn enwedig pan fo’r gwasanaethau trên ar gael yn amlach na’r gwasanaethau bws.  Mae Llywodraeth y Cynulliad wedi cynnal cynlluniau peilot ond does dim cynlluniau i ymestyn cynllun gostyngiadau teithio ar gyfer siwrneiau trên i Gymru gyfan.

Mae adroddiadau diweddar yn y cyfryngau wedi rhoi sylw i argymhellion gan grŵp cynghori’r gweinidog ar gludiant.  Mae’r Comisiynydd wedi cael sicrwydd nad oes yna gynlluniau i ddod â’r cynllun gostyngiadau teithio i ben.  Cyflwynodd y Comisiwn sylwadau cyhoeddus ar werth tocynnau bws di-dâl.  
Yn rhy aml o lawer mae’n ymddangos mai profiadau anodd yw profiadau’r rhai sy’n defnyddio gwasanaethau bws.  Weithiau mae’r gyrwyr yn cychwyn cyn i bobl eistedd yn iawn.  Mae hyn yn arbennig o anystyriol i’r rhai sy’n cael problemau wrth symud neu wrth weld.  Mae’n ymddangos nad yw rhai gyrwyr yn sicrhau bod y rhai sydd ag angen sedd fel blaenoriaeth yn cael sedd.  Dyfais arbennig yw bysiau llawr isel, ond dydyn nhw ddim yn effeithiol os na allan nhw ddod yn ddigon agos i’r pafin i gael eu defnyddio am fod ceir wedi parcio mewn arosfannau.  Mae’r grŵp Bus Users UK yn cynnal cymorthfeydd rheolaidd, gan wrando ar sylwadau teithwyr ac mae’n rhoi adborth holl-bwysig i lywodraeth leol a’r llywodraeth ganolog.  Rydyn ni’n edrych ymlaen at ddatblygu’n cysylltiadau â’r grŵp hwn a grwpiau eraill.
Mannau parcio pobl anabl
Mae mannau parcio pobl anabl yn aml yn cael eu camddefnyddio.  Mae’r Fforwm Partneriaeth Cenedlaethol ar gyfer Pobl Hŷn wrthi’n cynnal ymarfer cwmpasu ar gludiant.  Un mater a fydd yn cael sylw yw’r cwestiwn a oes angen mwy o bwerau i orfodi pobl i ddefnyddio mannau cadw yn gywir.  Efallai fod yna rywbeth i’w ddysgu o’r Alban, sydd yn ddiweddar wedi cyflwyno Deddf Mannau Parcio Personau Anabl (yr Alban) 2009.  Mae hon yn ei gwneud yn ofynnol i’r awdurdodau lleol hybu defnydd priodol ar fannau parcio i bersonau anabl.  Gellir rhoi hysbysiadau cosb benodedig i bobl sydd heb awdurdod i barcio mewn mannau sydd wedi’u cadw ar gyfer cerbydau personau anabl.  Mae’r ddeddf newydd yn gymwys nid yn unig ar strydoedd cyhoeddus ond hefyd ar dir preifat, megis meysydd parcio uwchfarchnadoedd, lle mae’r tirfeddianwyr wedi cytuno.
Y Cynllun Trafnidiaeth Cenedlaethol 
Gofynnodd Llywodraeth y Cynulliad am adborth ar Gynllun Trafnidiaeth Cenedlaethol Cymru.  Cyflwynodd y Comisiwn ymateb - sydd i’w weld ar ein gwefan - sy’n codi llawer o bryderon pobl hŷn.  Ymhlith argymhellion eraill, rydyn ni wedi awgrymu y dylai penderfyniad y llywodraeth i ddileu grisiau uchel rhwng trenau a rhai platfformau gael ei ymestyn i bob gorsaf yng Nghymru.  Mae’r Comisiwn wedi argymell y dylid cael cymorth ymarferol ar y diwrnod i bobl hŷn sy’n ei chael yn anodd codi ac estyn bagiau ar raciau bagiau wrth deithio ar y trên.  Mae hyn yn wahanol i gymorth i godi i’r trên, sy’n gorfod cael ei drefnu ymlaen llaw.  Rydyn ni wedi gofyn hefyd i gwmnïau bysiau fod yn fwy cyson wrth ddefnyddio bysiau llawr isel, gan dargedu’r llwybrau sy’n cael eu defnyddio’n fwyaf rheolaidd gan bobl hŷn.
Yn ein hymateb rydyn ni’n cydnabod y rhan holl-bwysig sy’n cael ei chwarae gan wasanaethau cludiant cymunedol fel ‘Bwcabus’ (Sir Gaerfyrddin), ‘Night Rider’ (Sir Ddinbych), ‘Bws Barbara’ (Gwynedd) a llawer o rai eraill.  Mae’r gwasanaethau hyn yn atal unigrwydd cymdeithasol mewn mannau lle does dim digon o gludiant cyhoeddus.  Maen nhw’n ddolen gyswllt amhrisiadwy.
Mae’r Comisiwn wedi gofyn am warant y caiff pobl hŷn eu cynnwys ymhlith aelodau Pwyllgor Defnyddwyr Cludiant Cyhoeddus gan y bydd y pwyllgor hwnnw’n allweddol wrth ffurfio polisïau cludiant.  Rydyn ni hefyd wedi gofyn am warant y gwrandewir ar fforymau lleol pobl hŷn.  Rydyn ni wedi rhannu gyda’r Llywodraeth y rhai hynny o Egwyddorion y Cenhedloedd Unedig ar gyfer Personau Hŷn sy’n fwyaf perthnasol wrth bwyso a mesur cwestiwn cludiant. Mae’n bwysig iawn i’r Comisiwn bod pobl yn gallu cael mynediad i’r gwasanaethau cludiant gorau posibl.  Mae cludiant yn un pwnc a fydd yn cael ein sylw yn barhaus.
Mae’r gwaith at y dyfodol yn cynnwys…
Ad-drefnu’r Gwasanaeth Iechyd Gwladol
Dros y misoedd sydd i ddod, mae gan y Comisiwn nifer o gyfarfodydd wedi’u trefnu mewn digwyddiadau lleol a chenedlaethol ledled Cymru.  Byddwn yn cysylltu hefyd â’r Byrddau Iechyd Lleol a’r Ymddiriedolaethau GIG newydd i drafod sut y bydd y GIG newydd yn ateb anghenion pobl hŷn.  Bydd y Comisiwn yn tanlinellu’r cyfleoedd y mae ad-drefnu’r GIG yn eu cynnig a bod angen gosod urddas ar agenda Prif Weithredwyr a Chyfarwyddwyr Nyrsio’r Ymddiriedolaethau.
Cam-drin pobl hŷn a’r gyfraith 
Gan adeiladu ar y papur safbwynt polisi rydyn ni wedi’i gyhoeddi yn ddiweddar ynghylch y gyfraith mewn perthynas â cham-drin pobl hŷn, bydd y Comisiwn yn edrych ar wersi y gallen ni eu dysgu o’r ddeddfwriaeth berthnasol yn yr Alban.  Mae’r gyfraith ei hun yn rhan o ddarlun ehangach ac nid yn ateb i gam-drin pobl hŷn ynddi ei hun. Yn hytrach mae angen iddi fod yn glir ac yn hwylus a chyd-fynd â’r angen i hybu cydraddoldeb a hawliau dynol.  
Rhagor o ddatblygu 

Rhagor o ddatblygu ar ein cynlluniau gwaith a’n blaenoriaethau yn enwedig mewn perthynas â defnyddio’n pwerau.

Cloriannu effaith y Comisiwn
O’r cychwyn cyntaf, mae’r Comisiwn wedi bod yn benderfynol o fod yn sefydliad sy’n dysgu.  Un rhan bwysig o’r ethos yma yw dysgu gwersi’r cyfnod cychwynnol, a phwyso a mesur pa mor effeithiol yw ein gwaith wrth inni ddatblygu a dechrau defnyddio’n pwerau statudol.  Yn sgil proses dendro agored, rydyn ni wedi penodi sefydliad i gydweithio â ni dros yr ychydig flynyddoedd nesaf i’n helpu i ddeall ein heffaith a’r ffordd orau inni gydweithio er mwyn hybu buddiannau pobl hŷn.
Eich sylwadau chi 

